
Mál nr. 387/2015 
M og 

vátryggingafélagið V v/slysatryggingar launþega.  
  

Gildissvið slysatryggingar launþega vegna líkamstjóns 10. september 2015.   
Gögn. 

1. Málskot móttekið 12. október 2015 ásamt gögnum.     
2. Bréf V dags. 28. október 2015.  

 
Málsatvik. 
Í málinu liggur fyrir lýsing M í málskoti og í tjónstilkynningu til V að starfsmaður M hafi slasast 
þegar hún „Steig út úr jeppa og lendir illa á fæti“.  Nánar tiltekið hafi starfsmaðurinn verið á leið 
úr vinnu þegar hún hlaut líkamstjón.   

M telur að það eigi að greiða bætur úr slysatryggingu launþega þar sem starfsmaðurinn hafi verið 
á eðlilegri leið frá vinnustað sínum þegar líkamstjónið varð.   

V telur í fyrsta lagi að ekki sé sýnt af gögnum málsins að starfsmaður M hafi orðið fyrir slysi í 
skilningi 1. gr. skilmála slysatryggingar launþega þar sem ekki liggi fyrir að nokkur 
utanaðkomandi atburður hafi leitt til líkamstjóns hans.  Í lýsingum málsins komi einungis fram að 
starfsmaðurinn hafi stigið út úr bifreið og lent illa og þannig hafi líkamstjónið komið til og en ekki 
vegna utanaðkomandi atburðar.  Í öðru lagi telur V að starfsmaður M hafi orðið fyrir 
líkamstjóninu þegar hann hafi stoppað í búð á leið heim úr vinnu og hafi þá ekki verið á beinni 
leið til eða frá vinnu eins og áskilið er varðandi vinnuslys.  

Álit. 
Í gr. 1.1 í vátryggingarskilmálum V kemur fram að félagið greiði bætur vegna slyss og í gr. 1.2 
kemur fram að með orðinu „slys“ sé átt við skyndilegan, utanaðkomandi atburð, sem veldur 
meiðslum á líkama vátryggðs og gerist sannanlega án vilja hans.  

Af gögnum málsins verður ekki annað ráðið en að starfsmaður M hafi orðið fyrir meiðslum á 
líkama þegar hann steig út úr bifreið og lenti illa á fæti.  Í þeirri lýsingu kemur ekki fram að þau 
meiðsli megi rekja til utanaðkomandi atburðar.  Verður því ekki séð að skilyrði í gr. 1.2 séu 
uppfyllt og þegar af þeirri ástæðu greiðast ekki bætur úr slysatryggingu launþega hjá V vegna 
líkamstjóns starfsmanns M.   

Sú athugasemd er þó gerð við afgreiðslu málsins hjá V að sú ástæða kom ekki fram í 
höfnunarbréfi dags. 2. október sl. heldur fyrst í athugasemdum við málskot með bréfi dags. 28. 
október sl.  

Niðurstaða. 
M á ekki rétt á bótum úr slysatryggingu launþega hjá V.  
 

Reykjavík 17. nóvember 2015. 
 
 

Þóra Hallgrímsdóttir lögfr. 
 

 
             Valgeir Pálsson hrl.              Jón Magnússon hrl.  
 


